
Cvpidité.


LA Cupidité, ou la Conuoitiſe, appetit dangereux, & 
qui s’emporte hors des bornes de la Raiſon, eſt peinte
nuë, auec des Aiſles, & les yeux bandez, pour monſtrer
que c’eſt ſon ordinaire de deſcouurir deuant tout le monde ſes
propres deffauts ; de voler apres les choſes fauſſes, ou qui n’ont
qu’vne ſimple apparence de bien, & de ne ſe ſeruir iamais en
ce qu’elle fait de la lumiere de l’entendement.




Discorde.


VOicy la plus effroyable & la plus pernicieuſe de toutes
les Furies. C’eſt la Diſcorde, auec ſes cheueux heriſſez,
& qui aboutiſſent en couleuures. En ſa main
droite ſe voit vne Torche ardente, telle à peu prés que celle
qu’on donne à Proſerpine ; & de la gauche elle tient trois diuers
Eſcriteaux, où ſe liſent quelques termes de Chicane. Par
les Serpens qu’elle porte, ſe doiuent entendre les cruels deſſeins
qu’elle conçoit & engendre ; Par ſon Flambeau, les diſſentions 
qu’elle allume dans les Royaumes ; & par l’Eſcriteau
qui eſt dans ſes mains, les diuers procez, & les deſolations
qu’elle cauſe dans les Familles.




Dovte.


LE ſujet de cét Embleme eſt tiré de ce Prouerbe Latin,
Avribvs Lvpvm teneo, c’eſt à dire,



Apres auoir longtemps cherché

Des doutes aux miennes pareilles ;

Ie me trouue bien empeſché

Et tiens le loup par les oreilles.

